
ÁFORM UM LAGASETNINGU 

– sbr. samþykkt ríkisstjórnarinnar frá 24. febrúar 2023, 1.–4. gr. 

Málsheiti og nr. Frumvarp um byggðatengdar veiðiheimildir IRN26070003 

Ráðuneyti  og 

skrifstofa 

 Innviðaráðuneyti – skrifstofa sveitarfélaga, stafrænna innviða og byggðamála 

Innleiðing EES-

gerðar? 
☐ Já 

☒ Nei 

Dags.  30. júní 2026 

 

A. Tilefni 

Byggðatengdar veiðiheimildir eru hluti af því aflamagni sem dregið er frá leyfilegum heildarafla 

samkvæmt 5,3% kerfinu og ráðstafað til sérstakra byggða- og atvinnuaðgerða. 5,3% kerfið er afmarkað 

í 5. mgr. 8. gr. laga nr. 116/2006, um stjórn fiskveiða. Undir kerfið falla m.a. almennur byggðakvóti, 

sértækur byggðakvóti Byggðastofnunar, strandveiðar, línuívilnun, skel- og rækjubætur auk 

frístundaveiða. Kerfið hefur þróast í áföngum yfir langt tímabil frá setningu kvótakerfisins og einstakir 

þættir þess byggja á ólíkum lagagrundvelli, mismunandi markmiðum og misjafnlega skýrum 

árangursmælikvörðum. Með breytingu á skiptingu stjórnarmálefna milli ráðuneyta sem gerður var með 

forsetaúrskurði 46/2025, um breytingu á forsetaúrskurði nr. 5/2025, um skiptingu stjórnarmálefna milli 

ráðuneyta í Stjórnarráði Íslands, hefur meðferð og ráðstöfun þessa aflamagns færst til 

innviðaráðuneytisins, sem kallar jafnframt á heildstæða endurskoðun á því hvernig heimildunum er 

ráðstafað og hvaða markmiðum þær eiga að þjóna. 

Tilefni frumvarpsins er að fyrir liggja ítrekaðar ábendingar um að núverandi byggðakerfi fiskveiða sé 

of sundurleitt og ekki nægilega markvisst gagnvart þeim byggðarlögum sem hafa raunverulega þörf fyrir 

stuðning. Ríkisendurskoðun og starfshópar sem fjallað hafa um málið hafa bent á að erfitt sé að meta 

árangur núverandi kerfis, einkum almenns byggðakvóta og að þörf sé á skýrari markmiðum, betri 

afmörkun, einfaldari stjórnsýslu og reglubundnu mati á áhrifum. Sérstaklega hefur verið bent á að 

almennur byggðakvóti dreifist víða og oft í litlu magni, þannig að áhrifin kunna að verða takmörkuð, 

jafnframt því sem skilyrði og sérreglur hafa dregið úr fyrirsjáanleika og samræmi við framkvæmd. 

Gildandi lög og reglur duga ekki til að ná fram þeirri heildarendurskoðun sem þörf er á. Núverandi 

lagaumgjörð heimilar ráðstöfun aflaheimilda til tiltekinna verkefna en tryggir ekki nægilega skýra 

forgangsröðun milli þeirra, samræmd markmið eða árangursmælingu. Þá eru tilteknir þættir kerfisins 

orðnir veikburða frá sjónarhóli markmiða og framkvæmdar. Línuívilnun var upphaflega ætlað að styðja 

við handbeitingu línu í landi og tengd störf en nýting hefur dregist saman, veiðiaðferðir breyst og 

markmið reglunnar eru ekki skýrlega tengd mælanlegum byggðaáhrifum. Skel- og rækjubætur voru 

upphaflega tímabundið viðbragð við aflabresti í tilteknum veiðum en hafa þróast í að vera árleg 

ráðstöfun sem byggir á árlegri reglugerðarframkvæmd. Strandveiðikerfið hefur jafnframt reynst 

ófullnægjandi til að tryggja það markmið að þeir sem vilja stunda strandveiðar hafi raunhæfan 

möguleika á 48 veiðidögum, þar sem heildaraflamagn klárast að jafnaði áður en tímabili lýkur. 

Fyrirhuguð lagasetning er því ekki aðeins tæknileg breyting á einstökum úthlutunarreglum heldur 

heildstæð endurskipulagning á byggðakerfi fiskveiða. Markmiðið er að færa kerfið í átt að skýrari, 

markvissari og mælanlegri ráðstöfun, þar sem stuðningur beinist fremur að byggðarlögum sem standa 

höllum fæti vegna samdráttar í sjávarútvegi, fámennis, einangrunar og takmarkaðra atvinnukosta. 

Jafnframt er tilefni til að skýra hlutverk Byggðastofnunar, draga úr matskenndri og ósamræmdri 

framkvæmd, endurskoða skilyrði um löndun og vinnslu og tryggja að heimildir nýtist með þeim hætti 

sem best styður við atvinnu, búsetu og verðmætasköpun í minni sjávarbyggðum. 

Án lagabreytinga verður ekki unnt að fella brott eða endurmóta einstaka þætti kerfisins með fullnægjandi 

hætti, færa aflaheimildir milli ráðstafana á nýjum lagagrundvelli, lögfesta skýrari markmið eða fela 

Byggðastofnun breytt hlutverk við mat og ráðstöfun byggðatengdra heimilda. Gildandi 

reglugerðarheimildir duga því ekki einar og sér til að leysa þann kerfislæga vanda sem fyrir liggur. 

B. Markmið  

1. Stefna hins opinbera á viðkomandi málefnasviði/málaflokki (t.d. stjórnarsáttmáli). 

Áformin eru í samræmi við stefnu stjórnvalda um sjálfbæra nýtingu auðlinda, aukna verðmætasköpun í 

atvinnulífi og eflingu byggða. Í stefnuyfirlýsingu ríkisstjórnarinnar er lögð áhersla á mótun 

auðlindastefnu um sjálfbæra nýtingu og réttlát auðlindagjöld sem renni að hluta til nærsamfélags. Einnig 

að ríkisstjórnin muni tryggja 48 daga til strandveiða.  

Áformin falla jafnframt að stefnu stjórnvalda um að einfalda stjórnsýslu, bæta nýtingu opinberra gæða 

og treysta stoðir dreifðra byggða. Lengi hefur verið bent á mikilvægi endurskoðunar kerfisins, m.a. af 

Ríkisendurskoðun og starfshópum og að stefnt sé að endurskoðun og einföldun með byggðasjónarmið 

og hagkvæma nýtingu að leiðarljósi. Þar kemur einnig fram að stefnt sé að auknu vægi strandveiða innan 

kerfisins og að lokatakmarkið sé að móta skýrt afmörkuð tæki með hliðsjón af ábendingum um 

úthlutunarkerfi byggðakvóta og tillögum fyrri starfshópa.  

Fyrri greiningar og tillögur um 5,3% kerfið styðja sömu stefnumið. Þar hefur einkum verið lögð áhersla 

á skýrari markmið, betri árangursmælingu, einfaldari stjórnsýslu og markvissari ráðstöfun aflaheimilda 

til þeirra byggðarlaga þar sem stuðningur getur raunverulega skipt máli. Starfshópur um 5,3% kerfið 

(2020) lagði til skýrari skilgreiningu á megintilgangi atvinnu- og byggðakvóta og að Auðlindin okkar 

(2023) lagði áherslu á skýr og mælanleg markmið, eftirfylgni og árangursmælingu.  

2. Markmið sem að er stefnt með lagasetningu. 

Markmið fyrirhugaðrar lagasetningar er að setja skýrari, markvissari og heildstæðari lagaumgjörð um 

byggðatengdar veiðiheimildir. Með frumvarpinu er stefnt að því að endurskipuleggja ráðstöfun þess 

aflamagns sem fellur undir 5,3% kerfið þannig að heimildirnar þjóni betur skilgreindum byggða-, 

atvinnu- og nýliðunarmarkmiðum, í stað þess að ráðstöfunin byggist áfram á sundurleitum úrræðum 

með ólíkum forsendum og misjafnlega skýrum árangursmælikvörðum. 

Sérstakt markmið er að beina stuðningi í auknum mæli að minni sjávarbyggðum sem standa höllum fæti 

vegna samdráttar í sjávarútvegi, fámennis, takmarkaðra atvinnukosta eða veikrar stöðu gagnvart stærri 

vinnusóknarsvæðum. Með því verði byggðatengdar veiðiheimildir nýttar sem markvissara byggðatæki 

til að styðja við atvinnu, löndun, vinnslu og búsetu í þeim byggðum þar sem slík ráðstöfun getur haft 

raunveruleg og mælanleg áhrif. 

Jafnframt er markmið frumvarpsins að stuðla að því að tryggja megi 48 dögum til strandveiða, í 

samræmi við stefnuyfirlýsingu ríkisstjórnarinnar. Það markmið felur í sér að aðgangur að strandveiðum 

verði fyrirsjáanlegri og að kerfið geti starfað út tímabilið án þess að veiðar stöðvist um mitt tímabil 

vegna þess að heildaraflamagn klárast. Markmiðið er afmarkað þannig að þeir sem uppfylla almenn 

skilyrði eigi raunhæfan möguleika á 48 veiðidögum á ári, innan þess aflamagns sem til ráðstöfunar er 

hverju sinni.  

Með lagasetningunni er einnig stefnt að því að skýra hlutverk einstakra úrræða innan kerfisins. 

Almennur og sértækur byggðakvóti, strandveiðar, línuívilnun og skel- og rækjubætur hafa þróast með 

ólíkum hætti og byggja ekki öll á sömu markmiðum. Markmiðið er að skýra hvaða úrræði eigi að styðja 

við tiltekin byggðarlög, hvaða úrræði eigi að styðja við nýliðun og aðgang að veiðum og hvaða skilyrði 

eigi að tryggja að afli skili sér til atvinnu og vinnslu í viðkomandi byggðum. 

Loks er stefnt að því að styrkja stjórnsýslu og eftirfylgni með kerfinu. Það verði gert með skýrari 

lagaheimildum, hlutlægari úthlutunarviðmiðum, reglubundnu mati á árangri og skýrari verkaskiptingu 

milli ráðuneytis, Byggðastofnunar og Fiskistofu. Með því verði auðveldara að meta hvort ráðstöfun 

aflaheimilda skili þeim áhrifum sem stefnt er að, þ.e. aukinni byggðafestu, fyrirsjáanleika, atvinnu, 

verðmætasköpun og betri nýtingu takmarkaðra aflaheimilda. 

C. Útfærsla 

1. Stutt lýsing á þeirri útfærslu sem áformuð er, heildarlög/breytingalög, innleiðing EES-

gerðar o.s.frv. Rökstuðningur þar sem reifaðar eru mögulegar leiðir við lagasetningu. 

Stefnt er að því að leggja fram frumvarp til laga um byggðatengdar veiðiheimildir. Gert er ráð fyrir að 

frumvarpið verði að meginstefnu breytingalög við lög nr. 116/2006, um stjórn fiskveiða, enda eru helstu 

úrræði málsins nú þegar hluti af því aflamagni sem dregið er frá leyfilegum heildarafla samkvæmt 5,3% 

kerfinu. Til skoðunar er þó hvort rétt sé, vegna skýrleika og samræmis, að setja sérstakan kafla eða 

sérstök lög um byggðatengdar veiðiheimildir og gera samhliða nauðsynlegar fylgibreytingar á lögum 

nr. 116/2006, um stjórn fiskveiða.  

Fyrirhuguð útfærsla felur í sér heildstæða endurskipulagningu þeirra ráðstafana sem falla undir 

byggðatengdar veiðiheimildir. 

2. Að auki, ef innleiðing EES-gerðar: Taka þarf fram ef fyrirhugað er að ganga lengra en 

lágmarkskröfur gerðar kveða á um og greina frá ástæðum þess (svigrúm til 

innleiðingar). 

Á ekki við. 

D. Breytingar 

Helstu fyrirhuguðu breytingar á gildandi lögum og reglum, hvort heldur bætt er við eða 

fellt brott. 

Fyrirhugað er að gera breytingar á lögum nr. 116/2006, um stjórn fiskveiða, einkum þeim ákvæðum sem 

varða ráðstöfun aflaheimilda innan 5,3% kerfisins, þ.e. almennan byggðakvóta, sértækan byggðakvóta 

Byggðastofnunar, strandveiðar, línuívilnun og skel- og rækjubætur. Einnig er til skoðunar að setja sérlög 

um strandveiðar og byggðakvóta.  

Helstu breytingar sem koma til skoðunar eru eftirfarandi: 

1. Að skýra markmið byggðatengdra veiðiheimilda í lögum og afmarka betur hvaða hlutverki hvert 

úrræði á að gegna.  

2. Að endurmóta almennan byggðakvóta þannig að hann beinist með markvissari hætti að 

sjávarbyggðum sem standa höllum fæti vegna samdráttar í sjávarútvegi, fámennis, takmarkaðra 

atvinnukosta eða veikrar stöðu gagnvart stærri vinnusóknarsvæðum. Til skoðunar er að styrkja 

hlutverk Byggðastofnunar við mat á þörf byggðarlaga og eftirfylgni, en jafnframt að lögfesta 

skýrari og hlutlægari viðmið til að draga úr matskenndri framkvæmd.  

3. Að viðhalda sértækum byggðakvóta Byggðastofnunar sem meginúrræði fyrir byggðarlög í 

alvarlegum og bráðum vanda, en skýra betur tengsl hans við almennan byggðakvóta og önnur 

byggðatengd úrræði.  

4. Að breyta strandveiðikerfinu þannig að þeir sem uppfylla almenn skilyrði eigi raunhæfan 

möguleika á 48 veiðidögum. Þar kemur til skoðunar að byggja kerfið á grunnaflamagni og 

viðbótaraflamagni, þar sem viðbótaraflamagn ræðst af hlutlægum viðmiðum, svo sem nýliðun, 

fastri búsetu í minni sjávarbyggðum, því hvort leyfishafi hafi strandveiðar að meginatvinnu og 

tengslum við vinnslu í minni sjávarbyggð.  

5. Að endurmóta sértækar ívilnanir eða fella þær niður.  

6. Að lögfesta skýrari heimildir um gagnaöflun, eftirlit, árangursmat og eftirfylgni, m.a. með 

hlutverki Byggðastofnunar og Fiskistofu.  

7. Að gera nauðsynlegar fylgibreytingar á reglugerðum um ráðstöfun afla sem dreginn er frá 

heildarafla, úthlutun byggðakvóta, strandveiðar, línuívilnun og eftir atvikum ráðstöfun skel- og 

rækjubóta.  

Fyrirhugaðar breytingar miða að því að einfalda kerfið, skýra markmið, auka fyrirsjáanleika og tryggja 

að takmarkaðar aflaheimildir nýtist betur til þeirra byggða- og atvinnumarkmiða sem þeim er ætlað að 

þjóna. 

 

E. Samræmi við stjórnarskrá og þjóðarétt – aðrar grundvallarspurningar 

1. Koma áformin inn á svið stjórnarskrár og þjóðréttarskuldbindinga?  

Áformin koma að einhverju leyti inn á svið stjórnarskrárvarinna réttinda og grundvallarreglna 

stjórnsýsluréttar. Við nánari útfærslu þarf einkum að líta til jafnræðisreglu 65. gr. stjórnarskrárinnar, 

eignarréttarverndar 72. gr. og atvinnufrelsis samkvæmt 75. gr. 

Áformin fela ekki í sér sviptingu almennra aflahlutdeilda en geta haft áhrif á aðila sem hafa notið árlegrar 

eða tímabundinnar ráðstöfunar innan 5,3% kerfisins. Við útfærslu þarf því að tryggja að breytingar 

byggist á málefnalegum sjónarmiðum, gildi jafnt um sambærilega aðila, séu fyrirsjáanlegar og gangi 

ekki lengra en nauðsyn krefur. 

Sérstaklega þarf að gæta að meðalhófi og aðlögun þar sem breytingar kunna að hafa áhrif á útgerðir, 

hafnir, fiskvinnslur eða byggðarlög sem hafa byggt hluta starfsemi sinnar á núverandi ráðstöfun. Á móti 

kemur að þau úrræði sem um ræðir eru að meginstefnu árlegar og tímabundnar ráðstafanir úr aflamagni 

sem ríkið hefur til ráðstöfunar samkvæmt lögum um stjórn fiskveiða en ekki varanleg aflahlutdeild eða 

óafturkallanleg réttindi einstakra aðila.  

Áformin kalla því ekki á sérstakt mat á þjóðréttarskuldbindingum að öðru leyti en því að tryggja þarf að 

reglurnar samrýmist almennum skuldbindingum Íslands um jafnræði, atvinnufrelsi og réttláta 

málsmeðferð. 

 

2. Varða áformin ákvæði EES-samningsins um ríkisaðstoð, tæknilegar reglur um vöru og 

fjarþjónustu eða frelsi til að veita þjónustu?  

Nei. 

 

3. Eru önnur lög sem taka þarf tillit til?  

Við undirbúning frumvarpsins þarf einkum að taka tillit til: 

• laga nr. 116/2006, um stjórn fiskveiða,  

• laga nr. 57/1996, um umgengni um nytjastofna sjávar,  

• laga nr. 115/2011, um Stjórnarráð Íslands,  

• stjórnsýslulaga nr. 37/1993,  

Einnig þarf að líta til forsetaúrskurðar um skiptingu stjórnarmálefna milli ráðuneyta, enda hefur meðferð 

og ráðstöfun aflamagns sem dregið er frá heildarafla samkvæmt 5. mgr. 8. gr. laga um stjórn fiskveiða 

færst til innviðaráðuneytis.  

F. Samráð 

1. Hverjir eru helstu hagsmunaaðilar?  

Helstu hagsmunaaðilar eru sveitarfélög og einstök byggðarlög sem hafa notið almenns eða sértæks 

byggðakvóta, útgerðaraðilar með fiskvinnslur sem nýtt hafa byggðatengdar aflaheimildir, 

strandveiðisjómenn, hafnir og aðrir aðilar sem hafa beina atvinnu- eða rekstrarhagsmuni af ráðstöfunum 

innan 5,3% kerfisins. 

Jafnframt eru helstu stofnanir og samtök hagsmunaaðila Byggðastofnun, Fiskistofa, Samband íslenskra 

sveitarfélaga, Landssamband smábátaeigenda, Samtök fyrirtækja í sjávarútvegi, Samtök 

sjávarútvegssveitarfélaga og önnur samtök eða fyrirtæki sem málið varðar.  

2. Er skörun við stjórnarmálefni annarra ráðuneyta?  

Málið varðar fyrst og fremst stjórnarmálefni innviðaráðuneytisins að því er varðar byggðakerfi fiskveiða 

og ráðstöfun þess aflamagns sem dregið er frá heildarafla samkvæmt 5,3% kerfinu. 

Skörun er þó við atvinnuvegaráðuneyti/matvælaráðuneyti að því marki sem málið snertir almenna stjórn 

fiskveiða, ákvörðun leyfilegs heildarafla, skiptimarkað aflaheimilda og framkvæmd Fiskistofu. Einnig 

kann að vera þörf á samráði við fjármála- og efnahagsráðuneytið ef endanleg útfærsla hefur áhrif á 

ríkisfjármál. 

3. Samráð sem þegar hefur farið fram. 

Innviðaráðuneytið hefur hafið heildarendurskoðun byggðakvótakerfisins og óskað eftir umsögnum 

sveitarfélaga sem hafa notið almenns eða sértæks byggðakvóta um áhrif kerfisins og 

framtíðarfyrirkomulag þess. Í bréfi ráðuneytisins til sveitarfélaga er sérstaklega óskað eftir afstöðu til 

markmiða kerfisins, reynslu af núverandi fyrirkomulagi, framtíðarfyrirkomulags, tímalengdar og 

fyrirsjáanleika, árangursmælingar, hlutverks almenns og sértæks byggðakvóta, afmörkunar þátttöku og 

skilyrða, m.a. vinnsluskyldu.  

Jafnframt hefur farið fram innri greiningarvinna innan ráðuneytisins um einstaka þætti kerfisins, þar á 

meðal línuívilnun, skel- og rækjubætur, strandveiðar o.fl. Fyrri starfshópar, skýrslur og frumvarpsdrög 

hafa einnig fjallað um sama eða skyld viðfangsefni og mynda hluta af undirbúningi málsins. 

4. Fyrirhugað samráð (samráðsgátt og annað samráð). 

Áform um lagasetningu verða kynnt í innra samráði innan Stjórnarráðsins og birt í Samráðsgátt 

stjórnvalda. Að loknu mati á umsögnum um áformin verður unnið frumvarp sem einnig verður kynnt 

með hefðbundnum hætti í Samráðsgátt. 

Sérstakt samráð verður haft við Byggðastofnun og Fiskistofu um framkvæmd, gagnaöflun, úthlutun, 

eftirlit og árangursmat. Þá verður haft samráð við sveitarfélög og helstu hagsmunasamtök sjávarútvegs, 

smábátaeigenda og sveitarfélaga. Eftir því sem endanleg útfærsla kann að varða almenna stjórn fiskveiða 

verður jafnframt haft samráð við hlutaðeigandi ráðuneyti. 

G. Mat á áhrifum þeirrar leiðar sem áformuð er  

1. Niðurstaða frummats á áhrifum, sbr. fylgiskjal. 

Frummat á áhrifum verður unnið samhliða frekari útfærslu frumvarpsins. Á þessu stigi er gert ráð fyrir 

að frumvarpið hafi takmörkuð bein fjárhagsleg áhrif á ríkissjóð, enda felst megininntak þess í breyttri 

ráðstöfun aflaheimilda innan þess aflamagns sem þegar er dregið frá leyfilegum heildarafla samkvæmt 

5,3% kerfinu. 

Áhrif frumvarpsins verða fyrst og fremst byggðaleg, stjórnsýsluleg og atvinnuleg. Gert er ráð fyrir að 

breytingarnar geti haft jákvæð áhrif á þau byggðarlög sem standa höllum fæti og þar sem aflaheimildir 

nýtast til að styðja við löndun, vinnslu, störf og búsetu. Á móti geta breytingar haft neikvæð áhrif á 

tiltekna aðila sem hafa notið núverandi ráðstafana sem heyra undir 5,3% kerfið. 

Áhrif á strandveiðar ráðast af endanlegri útfærslu. Með skýrari ramma um 48 daga, grunnaflamagn og 

viðbótaraflamagn er stefnt að auknum fyrirsjáanleika fyrir strandveiðimenn og því að kerfið geti starfað 

út tímabilið. Áhrif á almenna byggðakvótann ráðast af því hvort hann verður endurmótaður sem 

markvissara byggðaúrræði, færður nær umsýslu Byggðastofnunar eða tengdur skýrari hlutlægum 

viðmiðum. 

Stjórnsýsluleg áhrif verða einkum hjá Byggðastofnun og Fiskistofu. Byggðastofnun kann að fá aukið 

hlutverk við mat á stöðu byggðarlaga, útfærslu samninga eða staðfestingu á byggðaáhrifum. Fiskistofa 

kann að fá aukið hlutverk við gagnaöflun, úthlutun, eftirlit og eftirfylgni. Meta þarf sérstaklega hvort 

slíkt kalli á aukinn mannafla, þróun upplýsingakerfa eða breytt verklag. 

Samfélagslegur ávinningur felst í því að takmarkaðar aflaheimildir verði nýttar með markvissari hætti 

til að styðja við minni sjávarbyggðir, auka gagnsæi, draga úr ómarkvissri dreifingu, bæta árangursmat 

og tryggja skýrari tengsl milli ráðstöfunar aflaheimilda og þeirra markmiða sem kerfinu er ætlað að 

þjóna. 

H. Gildistaka og næstu skref 

1. Hvenær er gert ráð fyrir gildistöku? Hvað má ætla að þeir sem verða fyrir áhrifum, þ.e. 

opinberar stofnanir, hagsmunaaðilar og almenningur, þurfi langan tíma til undirbúnings 

og aðlögunar? 

Stefnt er að því að frumvarp verði lagt fram á haustþingi 2026. Gert er ráð fyrir að meginákvæði laganna 

geti tekið gildi fyrir næsta fiskveiðiár eftir samþykkt frumvarpsins, eftir því sem unnt er með hliðsjón af 

undirbúningi reglugerða, umsókna, úthlutunar og upplýsingakerfa. 

Þar sem breytingarnar varða ráðstöfun aflaheimilda og geta haft áhrif á rekstraráætlanir útgerða, 

fiskvinnslna og sveitarfélaga þarf að tryggja hæfilegan undirbúningstíma.. 

Opinberar stofnanir, einkum Byggðastofnun og Fiskistofa, þurfa tíma til að undirbúa nýtt verklag, 

gagnaöflun, úthlutun, eftirlit og upplýsingagjöf. Hagsmunaaðilar þurfa jafnframt svigrúm til að aðlaga 

rekstur, samninga og ráðstafanir vegna löndunar og vinnslu. 

2. Mælikvarðar á árangur. 

Mælikvarðar á árangur munu ráðast af endanlegri útfærslu frumvarpsins en til greina kemur að horfa 

einkum til eftirfarandi þátta: 

1. hvort ráðstöfun aflaheimilda beinist í auknum mæli að byggðarlögum sem uppfylla skilgreind 

viðmið um byggðalega þörf,  

2. þróunar landana og vinnslu í þeim byggðarlögum sem njóta byggðatengdra heimilda,  

3. fjölda starfa eða ársverka sem tengjast veiðum, löndun og vinnslu í viðkomandi byggðarlögum,  

4. nýtingarhlutfalls almenns og sértæks byggðakvóta, línuívilnunar og annarra byggðatengdra 

ráðstafana,  

5. hvort strandveiðikerfið nái að tryggja raunhæfan möguleika á 48 veiðidögum,  

6. fjölda þátttakenda í strandveiðum, nýliðun og hlutdeild þeirra sem hafa strandveiðar að 

meginatvinnu,  

7. hvort línuívilnun, skili mælanlegum staðbundnum áhrifum,  

8. stjórnsýslukostnaðar og einföldunar, þ.m.t. fækkun frávika, sérreglna og matskenndra 

ákvarðana,  

9. reglubundins mats Byggðastofnunar og Fiskistofu á því hvort markmið laganna náist. 

I. Annað 

Við áframhaldandi vinnu þarf sérstaklega að gæta þess að endanleg útfærsla verði nægilega skýr í lögum. 

Kerfið þarf að vera byggt á hlutlægum viðmiðum eftir því sem kostur er, þannig að svigrúm til 

matskenndra ákvarðana verði takmarkað og jafnræðis gætt milli sambærilegra aðila. 

Jafnframt þarf að tryggja samræmi milli þeirra sjónarmiða sem lögð verða til grundvallar í áformum, 

frumvarpsdrögum og endanlegu frumvarpi. Breytist útfærsla verulega í meðförum málsins kann að vera 

nauðsynlegt að afla frekara samráðs, sérstaklega ef breytingarnar hafa áhrif á aðlögunartíma, skilyrði 

úthlutunar eða stöðu núverandi handhafa byggðatengdra aflaheimilda. 

J. Fylgiskjöl 

1. Mat á áhrifum lagasetningar – Frummat, sbr. eyðublað. 

Fylgir sem sérstakt fylgiskjal 

 

2. Önnur fylgiskjöl eftir atvikum. 

Nei 

 

 


